
Sarajevo, 08.10.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednika vijeća, Dinke Bešlagić-Čovrk i Hilme Vučinić kao članova vijeća, odlučujući o žalbi političke stranke Savez nezavisnih socijaldemokrata-SNSD-Milorad Dodik sa sjedištem u Banja Luci, ul. Kralja Petra II Karađorđevića 15, koju zastupa predsjednik stranke Milorad Dodik, izjavljenoj protiv odluke Centralne izborne komisije Bosne i Hercegovine broj: 05-01-07-5-2039/24 od 27.09.2024.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 08.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Savez nezavisnih socijaldemokrata-SNSD-Milorad Dodik odgovorna što je vodila izbornu kampanju u periodu preuranjene izborne kampanje,  pa joj je na osnovu člana 6.7. stav 2. tačka 1) i primjenom člana 19.9 stav 1. tačka 3) Izbornog zakona BiH izrečena novčana kazna u iznosu od 8.000,00 KM (osam hiljada konvertibilnih maraka). 
Protiv ove odluke žalbu je blagovremeno podnijela politička stranka Savez nezavisnih socijaldemokrata-SNSD-Milorad Dodik zbog pogrešno ili nepotpuno utvrdenog činjeničnog stanja i zbog pogrešne primiene materijalnog prava.
 Navodi da je nejasno kojim radnjama je prekršen Izborni zakon BiH jer nije bilo nikakvog medijskog oglašavanja ili bilo kojeg drugog javnog istupa. Iz fotografije jasno proizilazi da su navedeni plakati ljepljeni unutar Rukometnog stadiona, da je isti ograđen i da nema pristupa trećim licima, što ukazuje da su se samo provodile radnje u pripremi predizbornog skupa koji se održao 07.09.2024. godine.  Nema nijednog dokaza da je na javnom mjestu održano ljepljenje plakata, da su isticani drugi simboli, politički programi ili emitovani javno u javnom prostoru.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH putem e-maila dobojpravdaired©gmail.com prijavu sa dokazim,a sa društvene mreže facebook iz kojeg je vidljivo da su u gradu Doboj na rukometnom stadionu ljepljeni plakati od strane poltičke stranke Savez nezavisnih socijaldemokrata -SNSD-Milorad Dodik prije zvaničnog početka izborne kampanje, čime je prekršena odredba člana 7.1 Izbornog zakona Bosne i Hercegovine.
Navedni podnesak suprotno shvatanju žalitelja, CIK BiH je pravilno cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona, a koju je dostavila žalitelju na izjašnjenje.
U članu 1.1a stav 1. tačka 8) Izbornog zakona Bosne i Hercegovine propisano je da je „Preuranjena kampanja svaki oblik radnji iz kampanje koje preduzimąju politički subjekti u periodu od raspisivanja izbora do perioda zvaničnog početka izborne kampanje.
Odredbom člana 7.1 Izbornog zakona BiH propisano je da je u periodu preuranjene izborne kampanje zabranjeno je vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organizovanje zakonitih zvaničnih skupova organa i događaja političkih subjekata u svrhe koje nisu kampanja.
Odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH”. broj 31/24) propisano je da je u periodu preuranjene kampanje političkim subjektima zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano ie da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

Odredbom člana 19.9 stav l. tačka 3) Izbornog zakona BiH propisano je da će se novčanom kaznom u iznosu od 3.000.00 KM do 30.000,00 KM kazniti politički subjekt za prekršaj ako on ili njegov kandidat u suprotnosti sa članom 7.1 u periodu preuranjene izborne kampanje, izvrši radnju koja se smatra vođenjem izborne kampanje. 

Iz stanja spisa proizlazi da je CIK BiH izvršila uvid u dostavljene dokaze (link) sa društvene mreže  Facebook  utvrdila da je  politička stranka Savez nezavisnih socijaldemokrata SNSD-Milorad Dodik odgovorna za kršenje člana 7.1 Izbornog zakona Bosne i Hercegovine, jer je u periodu prije početka izborne kampanje na javnom mjestu, Rukometnom stadionu Doboj, kojeg je zakupila  za održavanje mitinga u periodu od 04.09.2024. -08.09.2024. godine  vodila  preuranjenu izbornu kampanju prije zvaničnog početka izborne kampanje. Postavljanje plakata na kojima su simboli i naziv političke stranke SNSD u vrijeme kada je to zabranjeno predstavlja vid javnog oglašavanja , pa su irelevantni  žalbeni navodi  da nije bilo dostupno trećim licima jer je prostor bio ograđen.

Kako je nesporno je utvrđeno da su  ljepljeni  predizborni plakati u periodu prije zvaničnog početka izborne kampanje, i da imaju sve elemente kampanje koja nije dozvoljena u periodu od raspisivanja izbora do perioda zvaničnog početka izborne kampanje iz člana 7.1 Izbornog zakona BiH, to navodi žalbe ne mogu uticati na pravilnost i zakonitost pobijane odluke CIK BiH.
Visina novčane kazne je pravilno utvrđena primjenom odredbe člana 19.9 stav 1. tačka 3) Izbornog zakona BiH, koja propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. Kao otežavajuća okolnost prilikom odmjeravanja novčane kazne uzeta je činjenica da je političkoj stranci SNSD-Savez nezavisnih socijaldemokrata u ovom izbornom ciklusu već izrečeno osam novčanih kazni zbog kršenja odredbe člana 7.1 Izbornog zakona BIH, a da je zadnja izrečena kazna bila u iznosu od 7.500,00 KM. Stoga je u ovom slučaju valjalo izreći kaznu na način određen dispozitivom pobijane odluke, pravilno cijeneći da će tako izrečena kazna uticati na navedenu političku stranku da se uzdrže od kršenja odredbi Izbornog zakona BIH.

Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                PREDSJEDNIK VIJEĆA
                                                                                            S U D I J A       
                                                                                      Vesna Trifunović                     

